
Dövlət Toxum Fondu və Əkinçilik Elmi-Tədqiqat İnstitutunun birgə hazıladığı “Əkin 

kalkulyatoru”nda qeyd olunan Aqrotexnki tədbirlərin açıqlaması 

 

Toxum və bölgə seçimi - Yüksək və keyfiyyətli  məhsul götürmək üçün mütləq səpin aparılan 

rayonun torpaq-iqlim şəraitinə uyğun olan sortların toxumu əkilməlidir. Əkin kalkulyatoru 

seçilmiş bitkinin növündən asılı olaraq hər bir bölgə üçün uyğun olan sortları təqdim edir. Qeyd 

olunan sorltarın bölgələr üzrə bölünməsi Azərbaycan Respublikası ərazisində kənd təsərrüfatı 

məhsulları istehsalı üçün istifadəsinə icazə verilmiş və mühafizə olunan seleksiya 

nailiyyətlərinin DÖVLƏT REYESTRİ-nin 2022-ci il buraxılışına əsaslanır. Toxum seçimində 

diqqət yetirilməli ən vacib məqam, toxumların sertifikatlı olmasıdır.  Əkin kalkulyatorunda 

fermerlərə toxumların reproduksiyaları (elit, R1,R2,) təqdim olunur ki, bu da öz növbəsində 

xərclərə təsir edən amillərdəndir.    

Torpaqların kimyəvi analizi - Əkin sahəsindən və digər kənd təsərrüfatına yararlı torpaqlardan 

gütürülmüş torpaq nümunələrinin aqrokimyəvi analizlərinin nəticələri Azərbaycan 

Respublikasının Kənd Təsərrüfatı Nazirliyi yanında Aqrar Xidmətlər Agentliyinin Laboratoriya, 

Ekspertiza və Sertifikatlaşdırma Mərkəzi (bundan sonra – Mərkəz) tərəfindən təhlil edilir. 

Şum – Taxıl əkinlərində torpağın şum qatının 25-27 sm dərinlikdə olması daha 

məqsədəuyğundur. Adətən bitkinin boy və inkişafı üçün lazım olan bütün qida maddələri 

torpağın şum qatında yerləşir. Şum qatı dərin olduqda torpaqda nəmlik və qida maddələri daha 

çox toplandığına görə bitkilər normal inkişaf edərək yüksək məhsul verir. Əkinçilikdə dəmyə 

torpaqlarda əsas tədbirlərdən biri məhsul yığımından dərhal sonra sahədə yay şumunun 

aparılmasıdır .  

Mala - Şumun üst qatının mala, ağır diskili mala və yaxud rotorlu toxalarla yumşaldılmasına 

deyilir. Malalar da kultivator kimi torpağı yumşaldır, dənəvərləşdirir, torpağın səthini hamarlayır, 

alaq otlarını məhv edir. Toxumları torpağa normal dərinlikdə basdırmaq üçün əsas şərt, sahənin 

səthinin hamarlanmış olmasıdır. Əgər sahənin səthi hamar olmasa, kəsəkli olsa, toxumsəpən 

maşın toxumu bərabər dərinliyə səpə bilməz. 

Səpin -Səpinin norması,  dərinliyi, müddəti və üsulunun bölgənin torpaq-iqlim şəraitinə uyğun 

seçilməsi  əsas şərtlərdəndir. Səpin üsulu olaraq adi cərgəli (cərgəarası 15 santimetr) üsul çox 

geniş yayılmışdır. Toxumların basdırılma dərinliyi toxumun iriliyi, səpin zamanı torpağın rütubəti, 

torpağın mexaniki tərkibi və bitkinin növündən asılıdır. Rütubətli gilli torpaqlarda toxumlar dayaz 

(3-4 sm), quru torpaqlarda nisbətən dərin basdırılır( 5-6 sm). Səpin norması buğda üçün 200 

kq/ha arpada isə 170 kq/ha olaraq təyin olunur. Suvarılan aran və rütubətlə təmin olunmuş 

dəmyə rayonlarında səpin  oktyabrın 10-dan noyabrın 10-a dağətəyi zonanın rütubətlə təmin 

olunmayan dəmyə rayonlarında sentyabrın 20-dən oktyabrın 5-ə qədər, dağlıq rayonlarda isə 

avqustun 20-dən sentyabrın 10-a qədər aparılmalıdır. 



Torpağın sıxlaşdırılması: Dəmyə şəraitində sahədə torpağın üst qatını sıxlaşdırmaq üçün 

vərdənəli aqreqatlardan istifadə edilməsi vacibdir. Çünki, belə olan halda torpaqda hava-su 

balansı saxlanılır, torpaqda nəmlik itkisi azalır, normal çıxış alınması təmin olunur.   

Suvarma - Suvarma bitkilərin həyatında və yüksək məhsul alınmasında böyük əhəmiyyətə 

malikdir. Dəmyə şəraitlə müqayisədə, suvarmada daha yüksək və keyfiyyətli məhsul almaq 

mümükündür. Bunun əsas səbəbi, bitkilərin böyümə və inkişafı üçün lazım olan su 

çatışmamazlığının aradan qaldırılması və tətbiq edilən mineral gübrələrin mənimsənilməsi üçün 

əlverişli şəraitin yaranmasıdır. Bu şərtlər yerinə yetirildikdə bitkilərin məhsuldarlığı artır.  

         Hazırda respublikada taxılın suvarılması ənənəvi –şırımlarla selləmə suvarma və maddi-

texniki bazası müasir innovativ tələblər səviyyəsində qurulmuş özəl təsərrüfatlarda pivot 

suvarma sistemi ilə aparılır. Bu üsul baha başa gəlsə də, yüksək aqrofonda səpin normasına 

və suya qənaət olunmaqla, yüksək (5.0-7.0 ton/ha) və daha keyfiyyətli məhsul əldə olunur. 

         Torpağın tipindən, nəmliyindən, havanın temperaturundan və s. amillərtən asılı olaraq 

payızlıq taxıllarda səpindən sonra (səpsuvar), 1-ci, 2-ci, 3-cü vegetasiya suvarması aparılır. 

Sonuncu suvarma dən suyu da adlanır və bitkilərin dəni süd və ya mum yetişmə fazalarında 

olduqda aparılır.  

Gübrələr: Əkin sahələrinə üzvi və mineral gübrələrin düzgün verilməsi bitkilərin normal 

böyüməsinə və inkişafina şərait yaradır, onların xəstəlik, şaxtalar və quraqlığa davamlılığını 

artırır. Payızlıq taxıl əkini sahələrindən yüksək məhsul götürmək üçün azot, fosfor və kalium 

gübrələrinin verilməsi xüsusi əhəmiyyətə malikdir: 

 Fosfor: Cücərmə dövründə və inkişafının başlanğıcında buğda bitkisinin fosfora ehtiyacı böyük 

olur. Rütubətlə yaxşı təmin olunan (nəmliyi çox olan) torpaqlarda fosfor gübrəsi bitki köklərinin 

yaxşı inkişaf etməsinə səbəb olur. Fosfor sünbülün əmələ gəlməsini və dənlərin dolmasını 

təmin edir 

 Kalium: Torpaqda buğdanın cücərməsindən çiçəkləməyə qədər olan dövründə asan 

mənimsənilən (istifadə olunan) kalium çatışmadıqda bitkilərin böyümə və inkişafı zəifləyir, onlar 

temperaturun və rütubətin dəyişkənliyinə qarşı həssas olur.  

 Azot : Bitkinin azotla kifayət qədər təmin olunması dənin tərkibində zülalın miqdarını artırır.  

Payızda səpinlə birgə torpaq-iqlim şəraitindən asılı olaraq azot gübrəsinin 15-20 faizi,  erkən 

yazda 60 faizi, 20-25 faizi isə bitkilərin boruya çıxma fazasında yemləmə şəklində verilməlidir.  

Yaz yemləmə gübrəsi taxılların boruya çıxma mərhələsindən qabaq verilməlidir. Bu mərhələdə 

verilən yemləmə gübrəsi sünbüldə sünbülcüklərin sayını artırmaqla onun tam formalaşmasına 

şərait yaradır.  

 Gübrə normalarının hesablanması: Əksər hallarda gübrə normaları təsiredici maddə hesabı 

ilə göstərildiyindən fermerlər tərəfindən fiziki çəkidə gübrə normalarının hesablanması səhv 



aparılır. Tutaq ki, hər hektara təsiredici maddə hesabı ilə 80 kiloqram azot gübrəsinin verilməsi 

planlaşdırılır. Azot gübrəsinin tərkibində 34 faiz təsiredici maddə var, yəni fiziki çəkidə hər 100 

kiloqram azot gübrəsində 34 kiloqram təsiredici maddə var. Onda təsiredici maddə hesabı ilə 

100 kiloqram azot gübrəsini fiziki çəkiyə çevirmək üçün aşağıdakı formada hesablanmalıdır. 

𝟏𝟎𝟎 ∗ 𝟏𝟎𝟎/𝟑𝟒 = 𝟐𝟗𝟒 𝐤q.   Digər gübrələri də bu qayda ilə təsiredici maddədən fiziki çəkiyə 

çevirmək olar.  

 Üzvi gübrələr: Üzvi gübrələr  bitkilərin sağlamlığını təmin etməklə torpağın bioloji fəallığını 

artırır, üzvi və kimyəvi mənşəli qida maddələri, xüsusilə, fosforun mənimsənilməsini 

yaxşılaşdırır, torpağın turşuluğunun qarşısını alır və torpağın strukturunu yaxşılaşdırır. Üzvi-

maye gübrələrin yarpaqdan yemləmə kimi verilməsi qida maddələrinin bitki tərəfindən daha 

yaxşı mənimsənilməsini gücləndirir. Maye gübrə tərkibi: (Makroelementlər: K2O- 10%, 

Mikroelementlər: mis (Cu) – 0.12%, manqan (Mn) – 0.12%, molibden (Mo) -0.025%, sink (Zn) 

– 0.12%, kobalt (Co) – 0.02%, dəmir (Fe) – 0.4%, bor (B) - 0.2%) 0.5 l/ha olmaqla istifadə 

olunur.  

 Xəstəlik,  zərərverici və alaq otlarına qarşı kimyəvi mübarizə tədbirləri:  

 Herbisidlər  

 Triasulfuron 750 qr/kq), arpa, buğda (birillik ikiləpəli alaq otlarına qarşı (enliyarpaqlılar)) norması 

6.5-10 qr/ha  olmaqla 700q . (Tribenuron methyl 750g/kq)arpa, buğda (birillik ikiləpəli alaq 

otlarına qarşı (enliyarpaqlılar)) norması 20-25 qr/ha olmaqla 2 kq .Herbisid (240 qr/l Clodinafop 

- propargyl + 60 qr/l cloquintocent - mexyl), buğda  (daryarpaqlı alaq otları (yabanı vələmir, yulaf 

və s), norması 0.2 l/ha olmaqla. Herbisid (55 qr/l pinoxaden, 13.75 qr/l cloquintocet-

mexyl+methyl-2,4-pentanediol) arpa (vələmir) norması 1.1 L/ha olmaqla  

 Funqisid 

 (Propikonazol 250 gr/l+Siprokonazol 80 qr/l) arpa, buğda (pas, septerioz, fuzarium, unlu şeh) 

norması 0,5 l/ha   olmaqla 55 litr 

 İnsektisidlər 

 (Deltamethrin 25 qr/l) arpa, buğda (ziyankar bağacıq, tripslər, mənənələr, taxıl böcəyi, zəlicə 

taxıl milçəyi və s.) norması 0,25-0,30 l/ha  olmaqla 30 litr. (Sipermethrin 250 qr/l) arpa, buğda 

(ziyankar bağacıq, tripslər, mənənələr, taxıl böcəyi, zəlicə taxıl milçəyi və s.) 0,3 l/ha norması 

olmaqla 30 litr  

 Qeyd: Torpaq-iqlim şəraitindən asılı olaraq pestisidlərin istifadə intervalı dəyişə bilər. Pestisid, 

mineral və üzvi gübrələrin qiymtələri isə Tapagro.az saytına əsaslanır. Tapagro.az kənd 

təsərrüfatı məhsullarının və istehsal vasitələrinin elektron ticarətini həyata keçirmək, bu sahədə 

fəaliyyəti stimullaşdırmaq, eləcə də ayrılmış subsidiyaların təyinatı üzrə istifadəsinə nəzarətin 

gücləndirilməsi məqsədilə Kənd Təsərrüfatı Nazirliyi tərəfindən həyata keçirilən layihədir. 

Ümumilikdə taxıl istehsalı üçün lazım olan xərclər və gəlirlər təqribi hesablanır belə ki, tədbiq 

olunan aqrotexniki qulluqlar hər bölgənin torpaq-iqlim göstəricilərinə görə dəyişə bilir. Qeyd 

olunan gübrələrin norması isə torpağın kimyəvi analizlərinə əsaslanaraq tənzimlənməlidir. 

 

Biçin: Biçin dənin tam yetişkənlik fazası başa çatdıqdan sonra başlamalıdır. Belə ki, bu   fazada 

dən bərkiməyə başlayır, dırnaqla basdıqda iz qalmır, bıçaqla kəsilmir, ancaq qırılır . Biçinin 



ləngiməsinə yol vermək olmaz. Çünki yetişmiş taxıl sahədə qaldıqca, məhsul itkisi artır. Bəzi 

sortların dəninin bir qismi sünbüldən tökülür, bitkilər güclü küləyin və yağışın təsirindən yatır, 

sünbülün qırılma qabiliyyəti artır və zərərvericilər dəni zədələyir. Tədqiqatlar göstərir ki, dənin 

tam yetişməsindən 5 gün keçənə qədər məhsul yığılarsa, itki cüzi olar. Biçin iki həftə gecikərsə, 

məhsuldarlıq 15-20 faiz aşağı düşür. Bu gecikmə 3-4 həftə davam edərsə, məhsul itkisi 30 faiz 

və daha çox olar. Bir çox təsərrüfatlarda kombaynların iş orqanlarının düzgün nizamlanmaması 

nəticəsində xeyli itkiyə yol verilir. Bəzən bu itki zəmidə olan məhsulun 20-25 faizi qədər olur. 

Biçin dövründə baş verən itkilərdən biri də sünbüllər döyülərkən sünbüldə dənin qalmasıdır. 

Bunun səbəbi kombaynın barabanı ilə deka arasının düzgün nizamlanmamasıdır. Bu 

çatışmamazlığın aradan qaldırılmasına xüsusi diqqət yetirilməlidir. 

Sair xərclər: Gübrələrin və dərmanlama zamanı suyun sahəyə daşınması və s. işlər aiddir  

 

 

 


